
Павучальная казка для дзетак у дзвюх дзеях

Вершы Уладзіміра Мазго

Дзейныя асобы:

Воўк.


Цяля.

Ліса.

Дзік.

Каза.

П р а л о г

Дзіцячы пакой. Выходзіць Акцёр-воўк.

А к ц ё р - Воўк. Кожны раз, калі я заходжу ў дзіцячы пакой, мяне ахоплівае пачуццё самоты. Тут прайшло маё дзяцінства, я б сказаў – праляцела. У гэтым дзіцячым пакойчыку было столькі шчаслівых хвілін – сярод гэтых цацак! У гэтым пакоі мама мне перад сном чытала казкі. “Идет бычок, качается, вздыхает на ходу: ой, доска кончается, сейчас я упаду.» У гэты пакой прыходзілі мае сябры, мы прыдумвалі розныя гульні. Напрыклад, гулялі “ у хвасты”. Хто хвост  лісіцы прымацуе, хто воўчы, хто заячы. Смеху было! Тата важна заходзіў з заціснутымі вушамі і ўсё гаварыў нам, што гэта неразумная гульня, ніякага зместу ў ёй няма. Дзіўны быў тата. А вось я ўжо і сам стаў татам. І сябры мае сталі бацькамі.  А што, калі іх паклікаць і паспрабаваць згуляць у тую казку, у якую мы гулялі ў дзяцінстве, без зместу? Пабудаваць дэкарацыю, апрануць касцюмчыкі? І наперад, у дзяцінства, у казку!
Д з е я  п е р ш а я

Лес. Уваходяць Ліса і Дзік.
Л і с а. Адну хвіліначку, Дзік, адну хвіліначку! (Упрыгожваецца.) Ну, як?

Д з і к. Што – як?

Л і с а. Як я выглядаю?

Д з і к. Цудоўна, я б сказаў: ты – сапраўдная фотамадэль, Ліса!
Л і с а. Ну дык чаму ж ты стаіш?

Д з і к. А што?

Л і с а. Здымай!

Д з і к. Чым?

Л і с а. Фатаграфічным апаратам.

Д з і к. А! Зараз, зараз.  (Здымае). Ну вось… Зроблена!

Л і с а. Што зроблена?

Д з і к. Фотаздымак фатаграфічным апаратам.

Л і с а. Фотаапарат трэба трымаць другім бокам. Вось так.

Д з і к. А, зразумеў! Увага, здымаю. Ёсць! Ну, Ліса, ты і разумная і прыгажэйшая ва ўсім нашым лесе.

Л і с а. Сама ведаю.

Д з і к. А такое рэдка бывае, дарэчы, – разумная і прыгожая. Звычайна нешта адно.

Л і с а. Што ты сказаў?
Д з і к. Я пажартаваў. Больш не буду. А ты ведаеш, твае здымкі ўпрыгожаць неўзабаве  вокладкі самых лепшых часопісаў. Я думаю, што ты станеш знакамітай на ўвесь лес. Канцэрты, гастролі, фестывалі, банкеты, рэстараны, кавярні, сталовыя, закусачныя, бутэрброды, мяса, сала… (Задумаўся.)

Л і с а. Фу, стамілася. Дзік, у цябе перакусіць няма чаго?

Д з і к. Адкуль?!
Л і с а. Пакуль тыя гастролі, фестывалі… Ой, у мяне нешта ў жываце забурчэла.

Д з і к. І ў мяне таксама забурчэла.

Л і с а. А можа, Дзік, у цябе ў халадзільніку што-небудзь засталося?

Д з і к. У халадзільніку? Адкуль? І дарэчы, дзіўная рэч гэты халадзільнік…
Л і с а. Чаму?

Д з і к. Вось глядзі: увечары я паклаў у халадзільнік кавалак мяса ці сала, а раніцай ціхенька падыходжу да яго, адчыняю, хлоп – а ён пусты. Нічога ў ім няма. І вось так кожны раз.

Л і с а. Фантастыка! Можа, ён у цябе зламаўся?

Д з і к. Не ведаю.

Л і с а. Ну дык што рабіць? Я ж – галодная.

Д з і к. Ну схадзі на паляванне, ты ж Ліса.

Л і с а. З такой прыгажосцю – хадзіць на паляванне?! Вось ты б мог за зайцамі паганяцца і адрамантаваць халадзільнік. 
Д з і к. Нешта не хочацца…

Л і с а. Табе не хочацца, мне не хочацца…Што ж рабіць? Сядзець і выць як галодныя ваўкі? Пачакай, пачакай! А гэта – ідэя! А што, калі Ваўка на паляванне паслаць?

Д з і к. Ваўка? Ну і хітрая ж ты, Ліса, лоўка прыдумала!

Л і с а. А як ты хацеў! Ну, я пайшла да Ваўка.

Д з і к. А я?

Л і с а. А ты чакай мяне тут і адрамантуй свой халадзільнік.

2.
 Лясная палянка, на якой раскашуе кветнік. Стаіць Пудзіла. Звініць пудзіла-будзільнік. Прачынаецца Воўк. 
В о ў к (пазяхае). Спаць хочацца! І калі я ўжо нарэшце высплюся? (Пацягваецца). Прачынацца, прачынацца, Воўк, трэба. (Бадзёра ўстае. Робіць фіззарадку.)
Песня:
Зробім, дзеці, напачатку

Усе разам фіззарадку.

Потым рукі затрымцелі,

Уздымаючы гантэлі,

Каб спружыніў кожны мускул,

Павялічваем нагрузку,

А пасля, злавіўшы ўсмешку,

Робім лёгкую прабежку.
В о ў к. Раз-два, тры-чатыры! Раз-два, тры-чатыры! А цяпер прыселі. Ну, а вы што сядзіце? Ну-ка, ручкі! (Робіць зарадку з дзецьмі) Ой! Нешта хруснула! Вось што значыць не кожную раніцу рабіць зарадку. (Выносіць кветнік.) Добрага дня, кветкі! Прачнуліся, мае любыя, мае шаноўныя? Прачынайцеся, прачынайцеся хутчэй! Бачыце, які прыгожы дзень настае? Сонейка над лесам узыходзіць. Вунь, вунь яно выкацілася з-за дрэў… Птушачкі ўжо прачнуліся. Чуеце, спяваюць? (Спеў птушак). Будзем мыцца. (Палівае кветкі.) Рамонак, ты зноў ніяк прачнуцца не можаш? А вось і Люцік… Што, што з табой, Люцік? Ты захварэў? Зараз, зараз праверым… Дзе гэта мой градуснік? Ага, вось ён. (Узяў градуснік. Устаўляе і адразу дастае). Трыццаць шэсць і сем. Што гэта азначае? (Задумаўся.)
Ліса падглядае за тым, што робіць Воўк, каб вырашыць, што ёй трэба рабіць. Потым уваходзіць.

Л і с а. Прывітанне, Воўк!

В о ў к. Прывітанне, Ліса.

Л і с а.  Чым займаешся?

В о ў к. Кветкі даглядаю. Ліса, а якая павінна быць тэмпература ў кветак?
Л і с а. Патура-тэмпература. Ці разбярэш яе, калі галодны… Ты ж сам ведаеш... Доктар павінен быць сыты. Калі доктар сыты, і хвораму добра. Вось памрэш ад голаду… Хто пра кветкі твае любімыя клапаціцца будзе? Ты ж адзін у іх. Ты калі апошні раз еў?
 В о ў к (не дачуў). А?

Л і с а (гучна). На паляванні калі быў?

В о ў к. Даўно. 
Л і с а. А зранку пад’есці трэба! Гэта нават маленькія дзеткі ведаюць… І кветкі таксама… 
В о ў к. Праўда. Тут твая праўда, Ліса.
Л і с а. Ну вось, а табе не падкажы, ты і з голаду памрэш! А трэба, каб усе ведалі, які ты ў нас клапатлівы ды разумны. Шпаркі, хуткі і шмат яшчэ чаго… Пра ўсе, усе твае таленты каб ведалі… Уяўляеш, у нашай газеце ды вялізнымі літарамі…  Воўк –  самы лепшы сябар прыроды! Лепшы, самы лепшы! Самы лепшы ў жыцці і на паляванні! Самы шпаркі на паляванні…  Ну, успомні, які ты быў раней!
В о ў к. О, раней я быў цудоўным паляўнічым! (Дэманструе.) А цяпер – усё! Куды што дзелася…
Л і с а. Ну, не гавары так, ты ў нас і цяпер – герой!

В о ў к. Ты так думаеш?

Л і с а. Не толькі я так думаю. Усе так лічуць.

В о ў к. Ну тады я пайшоў. (Знікае)
 Ліса застаецца.

Уваходзіць Дзік. 
Д з і к. Ліса, Ліса, як справы?

Л і с а. Як жа хітра я яго вакол лапкі абвяла! Хай ідзе на паляванне…  Прынясе здабычу… Смаката будзе! 

Д з і к. А як мы яе дзяліць будзем?

Л і с а. Што дзяліць?

Д з і к. Здабычу.

Л і с а. А вось як. (Складае з кубікаў Цяля.) Мне – філейка, выразка, грудзінка…

Д з і к . А мне?

Л і с а. Ногі і хвосцік.

Д з і к. Хвосцік?

Л і с а. Хвосцік, затое з завітушкай.

Д з і к. Ліса, а табе не здаецца, што хвосцік з завітушкай – мне гэтага мала!? (Разбурае пабудаваныя кубікі.)

Л і с а. Ну, усё-усё-усё, згодная, бяры яшчэ капыток. Чатыры.

Д з і к. Чатыры капыткі і хвосцік з завітушкай? Гэта лепш! (Гучаць галодныя фанфары.)А то штаны на мне ўжо не трымаюцца.  І зноў забурчэла ў жываце.

Л і с а. Не хвалюйся. Прынясе воўк здабычу, а мы добранька яе пасолім.

Д з і к.  І папярчым! Так-так!
Л і с а. Пасолім і папярчым! Райская асалода!.. Ой, адчуваю, што сёння ў нашым лесе будзе сапраўдны банкет! 
Д з і к. Ох і наемся ж я!

Песня галодных і хітрых:
Хоць асілак ты, хоць волат

За цябе мацнейшы голад,

Не знайшоў сабе харчы– 
 Голад не перамагчы.

Бо няма страшнейшай рэчы,

Чым галодны звер, дарэчы.

Думка спее спакваля:

Трэба з’есці нам цяля.

Тра-ля-ля, тра-ля-ля, 

Трэба з’есці нам цяля
Ліса і Дзік знікаюць.

Воўк крадзецца да сваёй хаты. Азіраецца, ці няма Лісы. 
В о ў к. Ага. Няма Лісы. Сама пайшла. Гэта добра. А то такая ж яна ліслівая, і здабычай яшчэ давядзецца дзяліцца. Пачакай, а дзе мая здабыча? Паглядзім, што там у калясцы… (Павярнуўся, каб ісці за каляскай, пачуў голас Цяляці.)
Ц я л я. Ма-а-а-ма!
В о ў к (схамянуўся). Дзе? Хто? Дзе  мама? Якая мама? (Бяжыць, вяртаецца з каляскай.)
Ц я л я (абдымае яго за шыю). Ты – мама. Мамуля-я-я! Мамулечка!
В о ў к. Хто? Хто? Якая такая мамулечка? А ну, пачакай, зараз высветлім, хто я. Дзе маё люстэрка? (Разглядае сябе ў люстэрка.) Здаецца, я не мамулечка. Ты што, нічога не разумееш? Ўчора нарадзіўся?

Ц я л я. Сёння.

В о ў к. А-а!.. Іншая справа. (Сам сабе). Такога маленькага і есці шкада. Усё адно галодным застанешся. Добра, спі пакуль, а я кветкамі займуся.
Ц я л я. Мама, мама, мамулечка, я есці хачу. Потым пасплю. Мама, мама, есці хачу! Есці-і-і! Мама-а-а-а!!! (Трывожны паравозны гудок.)
В о ў к. Цішэй ты! (Цяля дае Ваўку соску, дастаў з каляскі. Воўк уставіў Цяляці ў рот соску.) А то пачуюць… А што я табе дам паесці? Што? У мяне ж нічога няма. (Цяля плача.) Спакойна, (тэкст у рытме калыханкі) зараз разбярэмся, што-небудзь прыдумаем. Ці-ха! Каб ведаў, што такое малое, не звязваўся б. А што яны ядуць, гэтыя цяляты?.. (Цяля засынае.)
З’яўляецца Ліса. У яе модная прычоска. Яна на хаду яе падбівае, прыхарошваецца, таму не заўважае Цяля.
Л і с а. Ну, Воўк, што есці будзем? Хваліся. (Раптам убачыла Цяля, расчаравана). І… і… і гэта твая здабыча, шэры?! Яно ж такое малое! Дзіця! 
В о ў к. Праўду кажаш, Ліса, дзіця!
Л і с а. Ну што ж рабіць? Ну давай хоць яго з’ядзім!

В о ў к. Як гэта – з’ядзім? Шкада! Ён жа такі маленькі!

Л і с а. О, ідэя! Пачакаем, пакуль вырасце, тады і з’ядзім! Разам з табой! 

В о ў к. Ліса! А што яны ядуць, гэтыя маленькія цяляткі? 
Л і с а. Не ведаю. У мяне ж нічога няма.
В о ў к. Дык тады не замінай. Мне падумаць трэба.

Ц я л я (прачынаецца). Есці хачу! Есці хачу! Есці-і-і!..
Ц я л я становіцца на пянёк, чытае верш:

Я — маленькае цялятка,

Я цялятка-немаўлятка.

Малачка хачу,

Таму

І спяваю:

— Му-у-у!..

Ліса і Воўк апладыруюць.

Ц я л я. Есці хачу!.. Есці хачу!.. (Тупае, плача, шпурляе ўсё, што трапляецца пад ногі). Мама! Мамулечка! Есці хачу!..

Л і с а. Хто мама?

В о ў к. Я мама. Ліса, ну падкажы, што яны ядуць?

Л і с а. Ты мама — ты і думай. Во, можа, дзеткі падкажуць. 
Д з е ц і (адказваюць). Малачко!

В о ў к. Дзякуй, дзеткі. Цяпер буду ведаць: малачко.

Ц я л я. Мама-а-а! Есці хачу! (Гучна крычыць.)

Л і с а. Ну, я пайшла!
В о ў к. Дапамажы мне.
Л і с а. Не, у мяне шмат спраў. Ты – мама,  сам даглядай яго, кармі! 
Ліса забаўляе Цяля, ён кусае яе за палец, Ліса знікае.
 Воўк дастае з каляскі пустышку. Потым гуляе з цяляці. 
В о ў к. З характарам, бачу. На мяне падобны. Усё, пагулялі. Трэба спаць, спаць. (Злавіў Цяля і пасадзіў у каляску. Спявае  калыханку):
У вачах сыночка

Начавала ночка.

Ночка начавала,

Песню напявала:

— Люлі-люлі-люлі!

Совы і зязюлі,

Зайчыкі і ліскі

Змоўклі ля калыскі,

Соладка заснулі.

Люлі-люлі-люлі!..

Спі, сынок маленькі!

Засынаюць вейкі,

Адпачнуць хай трошкі

Стомленыя ножкі.

Цяля засынае.

В о ў к.  Дзеці, а дзе мне ўзяць малако? Тое, што ў калясцы было, скончылася. У каровы? Пра карову не ведаю, а вось Каза паблізу жыве. Пабягу да Казы!
Воўк знікае.

Воўк бяжыць па лясной дарозе, дзе  сустракаецца яму  з вядзерцам малака Каза. 
К а з а. Куды гэта ты, Воўк?

В о ў к. Да Казы.
К а з а (спалохалася). А, ідзі, яна вунь там жыве. Стой! А я тады хто?  
В о ў к. Каза! Ты – Каза!

К а з а. Я? Я – Каза! Во, ледзь і сама не забылася, што я Каза.  Цікава, а што гэта Ваўку ад мяне, Казы, трэба?
В о ў к. Малака трэба.
К а з а . Не дам.

В о ў к. Чаму?
К а з а. А ты хіба не помніш, як маіх сем казлянятак з’еў?

В о ў к. Ды не я  гэта.  Не я… Павер мне…
К а з а.  Для мяне ўсе ваўкі на адзін твар. Не дам малака. Бяжы, куды бег.

В о ў к. Якая ж ты бессардэчная, Каза! (Заплакаў.)
К а з а (вытрымаўшы паўзу).  Ну, супакойся, што табе трэба? Воўк,  што здарылася? 

В о ў к. Сам не ведаю, як так атрымался… Гатоў праваліцца скрозь зямлю… 
К а з а. Зноў каго-небудзь з’еў?

В о ў к. У тым-та і справа, што не, што не з’еў. 
К а з а. А што ж тады? Ну-ну, прызнавайся.
В о ў к. Прывёз я дамоў Цяля… Гэта ж такое дзіва!.. Якое ж яно маленькае! Як яго можна з’есці?.. Разумнічак!.. Лагодненькі, пяшчотненькі, паслухмяненькі… У яго ж вочкі – як дзве вішанькі… вейкі доўгія… Прыгожанькі… Зразумей маё становішча, Каза. Ён жа есці хоча. Малака твойго трэба.
К а з а. Не дам. Ідзі ды купі..
В о ў к. Дзе?.. За што?.. Памрэ ж Цяля без малака… Яно ж зусім малое… дзіця… І не шкада табе яго, Каза? Памрэ… А ў яго ж  вочкі добрыя… свецяцца… Як сонейка  вочкі… (Ледзь не плача).
К а з а. Вочкі, кажаш, свецяцца? Як сонейка? Ну проста за жывое ўзяў. Трымай. Кармі сваё Цяля, няхай расце дужым і здаровым. (Падала Ваўку вядзерца).
В о ў к (узяў вядзерца). Во дзякуй. Я цябе ніколі не забуду, Каза. Ну, дык я пайшоў?

К а з а. А вядро вернеш!

В о ў к. Канешне! Абавязкова вярну вядро!.. Дзякуй табе, Каза! Вялікі дзякуй! (Знікае). 
К а з а. Вочкі як вішанькі… Як прыгожа!..
6.

Цяля спіць. Да яго крадком падыходзіць Ліса, яна ледзь цягне ногі,  разглядвае з усіх бакоў Цяля. Аблізваецца. 
Л і с а. Ужо тры дні прайшло. Я ж ужо і на фотамадэль не падобная.  Ды што яму расці, Цяляці гэтаму? Навошта? Куды? Для мяне ён і так добры будзе. (Мерае Цяля). Во, самы раз… На вячэру і на сняданак хопіць.  (Аблізваецца).  Адчуваю, які ён смачненькі. Гэта ж трэба: яго Воўк корміць, а я зусім галодная.
Цяля прачнулася.

Ц я л я. Ты хто? 
Л і с а. Я?

Ц я л я. Ты, ты.
Л і с а. Я – Ліса.

Ц я л я. А дзе мама?

Л і с а. Твая мама па малачко пайшла.

Ц я л я. А ты чаго да мяне прыйшла?  Што прынесла?
Л і с а. Нічога не прынесла!

Ц я л я. Як гэта – нічога? (Гучна закрычаў.)

Л і с а. Цішэй, цішэй, я прыйшла  гуляць з табой. 
Ц я л я. У што?

Л і с а. У даганялкі.
Ц я л я (радасна). Як гэта?

Л і с а. А я зараз пакажу.

Ц я л я. Паказвай хутчэй.

Л і с а. Залазь у каляску.
Ця л я. Сеў. Ну дзе твае даганялкі?
Л і с а.  Зараз убачыш! Пакатаю з ветрыкам.

Ліса паспрабавала каціць, але цяжка.

Л і с а. Ды што ж гэта такое? Які ты цяжкі. Стамілася ажно.

Ц я л я. Эх ты! Зараз мая чарга. Сядай замест мяне! Сядай, сядай!

Спрабуе пасадзіць Лісу сілком.

Л і с а. Ды што ты робіш?

Ц я л я. Папрашу мне не пярэчыць.

Л і с а. Добра, добра, угаварыў. Толькі ты асцярожна. 
Ц я л я. Цэлая будзеш. Паехалі! Па-е-ха-лі!

Л і с а. Па-е-ха-лі!!!

Упалі пад ногі Ваўку, які вярнуўся з малаком.
В о ў к. Што… што тут адбываецца?!

Л і с а (зніякавела). А што? Нічога асаблівага. Вось… Вось… займаюся нашым дзіцём... Мама, за дзеткамі, між іншым, трэба наглядаць, гуляць з імі трэба. Вось я і гуляю.
В о ў к.  Я цябе не прасіў… не прасіла маім дзіцём займацца.

Л і с а.  Нашым дзіцём...

В о ў к. Маім дзіцём… 
Л і с а (як заўсёды, хітруе).  Тваім, тваім. Ну Воўк, я ж бачу, як табе цяжка з дзіцём… дай, думаю, дапамагу… У мяне ж сэрца добрае, не каменнае… Ведаю, што дзіцяці даць, што сказаць…
В о ў к. Пакінь нас адных. Як-небудзь самі справімся. 
Л і с а. А… а тады, як Цяля вырасце, мне таксама не прыходзіць?
В о ў к. Дзеля чаго прыходзіць? Сыночак, ідзі кветачкі палі. Мы тут з цётачкай пагаворым… (Калі Цяля адыходзіць, да Лісы).  Бач ты, што ўздумала!  З’есці!?.  Пайшла прэч!.. Я табе з’ем!.. Я табе з’ем!.. 
Л і с а. Мы ж дамаўляліся.  Мы ж… 
В о ў к. Ні аб чым мы з табой не дамаўляліся!..
Л і с а. Дзе ж тваё слова, Воўк?

В о ў к. Маё слова пры мне: Цяля маё, і я не дам яго ў крыўду. 

Л і с а. Пабачым! Герой які – ух! Куды там!.. Паглядзім,  хто каго.(Знікае).
В о ў к. Сыночак, ты дзе? Ідзі сюды. 

Ц я л я (падбег). Я ўжо тут, мама.

В о ў к. Не слухай яе. Ну яе! А я табе малачко прынёс.

Ц я л я. Ты добрая мама.

В о ў к. Не дазваляй Лісе блізка да сябе падыходзіць. Не адчыняй нікому чужому дзверы. І вы, дзеткі, таксама, чужым не адчыняйце. Не будзеце? (Корміць Цяля). Пі, пі. Малачко ад Казы, яно карыснае. Падужэеш адразу.

Ц я л я. А ты, мама, чаму не п’еш малако?

В о ў к. Я… я піў. Мяне Каза пачаставала... Цэлы кубак выпіў.  Пі, пі. Не звяртай на мяне ўвагі. Табе расці трэба. 

Ц я л я. Дзякуй. Ух, наеўся!

В о ў к. Малайчына. Ну, а цяпер мы  з табой вось чым зоймемся… (Узяў кнігу). Падсядай да мяне, Цяля. Я ўсё жыццё марыў каму-небудзь казкі чытаць. А не было каму. Слухаеш?

Ц я л я. Слухаю.
В о ў к.  Чытаю, чытаю:  “Жыла-была каза, зрабіла яна сабе хатку ў лесе і нараджала дзетак…. І было ў яе сем казлянятак, маленькіх-маленькіх, жвавенькіх-жвавенькіх, прыгожанькіх-прыгожанькіх, з доўгімі вейкамі, вялікімі вочкамі… Ой, нешта я расчуліўся. Чытаем далей. Кожны дзень хадзіла Каза на лужок есці траўку, а казляняткі дома заставаліся, і, як маці загадвала, нікому не адчынялі дзверы. А калі вярталася дадому, спявала песеньку: “Казляняткі-дзіцяняткі, ваша маці прыйшла, вы сядайце радком, напаю малачком”. І вось пачуў гэтую песеньку галодны воўк, змяніў свой голас і запеў: “Казяляняткі-дзіцяняткі, ваша маці прыйшла, вы сядайце радком, напаю малачком. Пачулі казляняткі гэтую песеньку і…

Ц я л я. І?..

В о ў к. І адчынілі… яму дзверы. Ну навошта яны гэта зрабілі? Ну казала ж маці: “Не адчыняйце!” Не, усё роўна адчынілі. Дарэмна не паслухаліся маму, маму трэба слухацца, тады ўсё будзе добра. А так скокнуў Воўк у хату, і засталіся ад казлянятак рожкі ды ножкі…” (Абодва плачуць.)
Ц я л я. Ты што, плачаш, мама?

В о ў к. Як жа не плакаць? Плачу, дзіця маё,  – казлянятак шкада…

В о ў к. А ты чаго плачаш?
Ц я л я. А я… а я… і  есці хачу.

В о ў к (вытрымаўшы паўзу, здзіўлена). Што – зноў?

Ц я л я (вінавата). Зноў. Ага. Зноў…
В о ў к. Дзе ж я табе ежы набяруся? Дзе, скажы? Пачакай, а ты сена есці будзеш?!

Ц я л я. Буду, канешне.
В о ў к. Ну, паехалі па сена! (Цяля села на Ваўка).
Ц я л я. Мама, ты самая лепшая ў свеце! Ну што, паехалі па сена?

В о ў к. Паехалі!

Ц я л я. Есці хачу-у-у!!!
7.

Д з е я  д р у г а я
Ліса і Дзік набліжаюцца да палянкі. 
Л і с а. Увесь час у жываце бурчыць… 
Д з і к. Што, у цябе нічога не атрымалася? Воўк хоча адзін яго з’есці? Вось скнара. Не дазволім! Сумленным быць трэба! Дзяліцца трэба, а ён… Во, зноў (галодныя фанфар) забурчэла ў жываце! Ужо штаны зусім не трымаюцца!

Л і с а. Што ты тут мітусішся перад вачыма? Не перашкаджай! Сядзь і пачынай думаць!

Д з і к. Чым?

Л і с а. Мазгамі.
Д з і к. Галавой?

Л і с а. Галавой! А! Ды ў цябе ж яе няма. Думаць буду я. Так. Так. Мяне ён выгнаў, сказаў, каб нагі маёй каля Цяляці не было. Дзік, дык на цябе адна надзея. Слухай мяне. Паглядзі, тут нас ніхто не падслухоўвае?

Д з і к. Адны мы, адны.

Л і с а. Ды Воўк можа за дрэвамі затаіцца. Тады – пішы прапала. Давай сюды сваё вуха. (Шэпча яму на вуха.) Усё зразумеў? І назавём гэтую аперацыю –  “Вау”.

Д з і к. Вау! Як добра! Я – вялікі спецыяліст па гэтай частцы! Дык што мне трэба рабіць?

Л і с а.  Яшчэ раз для самых разумных…(Зноў шэпча яму на вуха.)
Д з і к. Вось добра! Мне хвосцік з завітушкай. І чатыры капытцы ў халадзільнік, як дамаўляліся. Ліса, ты геніяльна прыдумала!

Л і с а. Ціха, ціха. Гэта наша тайна! (Знікае.)
8.

З’яўляецца Цяля ў новым абліччы. Прачынаецца. Будзільнік. Цяля робіць зарадку.Уваходзіць Дзік.
Д з і к. Прывітанне, Зайчык! 
Ц я л я. Я не Зайчык.

Д з і к. Зайчык, Зайчык.

Ц я л я. Я Цяля.

Д з і к. Мне лепш ведаць, хто ты. Прывітанне, Зайчык!

Ц я л я (тупае ножкамі). Я Цяля! Я Цяля! Я Цяля-я!.. А ты будзеш маім конікам! Ты будзеш маім конікам! (Забраўся на спіну Дзіка).  Вязі мяне. Катай. Хочаш  – на лужок. Хочаш  – у лясок… Нэ-э! Пачакай-ка! (Убачыў галінку, схапіў яе і паганяе Дзіка; Дзік войкае, моршчыцца ад болю, але яму нічога не застаецца, як вазіць на сваёй спіне Цяля). Му-у!..  У-у-у-у-гу-у-у-у!...

Д з і к. Усё, я не магу больш. Сілы няма!
Ц я л я. А я хачу да мамы! Вязі мяне да мамы!

Д з і к. Да мамы? Гэта да каго? У вёску? 

Ц я л я.  Не, назад! Дзе зараз былі, да мамы…
Д з і к. Дык там жа Воўк. Гэта ж не мама.

Ц я л я. Як не мама? А хто?

Д з і к. Ён воўк. Ён хоча цябе з’есці. Вось ты крыху падрасцеш – ён адразу цябе і з’есць.

Ц я л я. Як гэта з’есць?

Д з і к. З перчыкам і соллю. Застануцца ад цябе рожкі ды ножкі… Зразумеў?
Ц я л я. Брэшаш ты ўсё! Мама ён мне, мама, а мамы кепскімі не бываюць!

Д з і к. Дык ён жа, кажу, зусім  і не мама табе. (Дастае люстэрка.) Вось, паглядзі ў люстэрка! Ну, пераканаўся, што ты на яго не падобны? Вось! Толькі мы, я і Ліса, гатовыя за цябе заступіцца. Прымем цябе як роднага. Пайшлі да нас.
Ц я л я. Мне з мамай добра. А ты дрэнны, дрэнны, раз такое кажаш. (Ухапіў Дзіка за хвост.) Ага, папаўся.

Д з і к. Аддай.

Ц я л я. Не аддам. Ты дрэнны, дрэнны. Зараз прыйдзе мама і …
Д з і к. Я ж казаў, ён табе не мама.

Цяля адпусціла хвост і пачало плакаць.

Д з і к. Падумай добранька, будзеш жыць у нас па-каралеўску. Ну, думай, мы будзем тут, паблізу, чакаць цябе. (Насцярожыўся). Ці не Воўк? Воўк! (Знік. Цяля працягвае плакаць.)

Вяртаецца Воўк.

В о ў к. А што гэта ты плачаш, сынок?

Ц я л я. Ты мне хто?

В о ў к. Як хто? 

Ц я л я. Я табе што– чужы? Ты мне не мама?
В о ў к. Як гэта не мама? А хто ж я тады? Хто? Ты ж мой самы любімы сыночак! Я табе сена прынёс. Глядзі, якая траўка духмяная. Родны ты мой, самы родны, нікога не слухай. Чужых дзетак не бывае. (Прытуліў Цяляці.) Паглядзі вось у люстэрка. Выліты ж я. (Глядзяць у люстэрка, смяюцца). А хочаш, я цябе лічыць навучу? Лічыць, напэўна, не ўмееш?

Ц я л я. Не, не ўмею.

В о ў к. А навучыцца хочаш?

Ц я л я. Хачу.

В о ў к. Тады слухай мяне і запамінай. Вось я – гэта адзін. А калі яшчэ і ты – то ўжо нас будзе двое. Нас – двое, зразумеў? Ты і я! А калі яшчэ палічыць гэтыя кветкі, то нас будзе многа. (Прылёг.)

Ц я л я. Як хораша яны пахнуць, кветкі! А можна я буду лічыць дрэвы?

В о ў к. Лічы, сынок! Грамата нікому не пашкодзіць. (Воўк кладзецца каля кветніка.)
Ц я л я.  Калі прыйдзе зноўку лета,

               Не злічыць ля хаты кветак,

               Што як сонейка гараць,

               Буду кветкі даглядаць,

               У спякоту іх палью,

               Пустазелле прапалю,

         
 А калі мінецца лета,

              Ў першы клас пайду з букетам (Эйфарыя шчасця.)


Ц я л я (заўважае, што Ваўку дрэнна). Што з табой, мама? Ты захварэла?


В о ў к. Не-не, са мной усё добра. Крышачку паляжу і мне стане лепей.

    Ц я ля. У цябе, відаць, тэмпература?
В о ў к. Ды не, усё пройдзе, не хвалюйся, сынок. Займайся сваімі справамі.
Ц я л я. Не пярэч. Ды ты, відаць, нічога не ела? Усё мне ды мне. Ты, напэўна, галодная, мама?
В о ў к. Хто табе сказаў? Сыты я. Во добрая душа. 

Ц я л я. Ляжы і не варушыся. Будзем лячыцца. Зробім укол.
В о ў к. Ляжу і не варушуся. 

Ц я л я. Стамілася, бедненькая. Паспі трошкі і паправішся. (Спявае калыханку):

Месяц спіць і ветрык спіць,

Ціха ночка праляціць.

Спі, матуля, баю-бай,

Пра мяне не забывай.
Воўк заснуў. Вяртаецца Дзік.

Д з і к. Ну што, пераканаўся, што ён табе не мама?

Ц я л я. Мама, мама ён мне! Мама!

Д з і к. Слухайся мяне і Лісу. З намі не прападзеш!

Ц я л я. Я маму не пакіну. Яна хворая. Ты думаеш, што я дзіця і нічога не разумею. Мая мама самая лепшая ў свеце! А ну знікні адсюль, і чым хутчэй, тым лепш. І каб нагі тваёй больш тут не было! (Дзік уцякае.)

В о ў к (прачынаецца). Ну вось, выспаўся і зусім здаровы!

Ц я л я. Я так рады, мама! А я тут лічыў і паліваў кветкі.

В о ў к. Памочнік расце. Якая ж мама не парадуецца гэтаму! (Знікаюць.)
9.

З’яўляюцца Дзік і Ліса, галодныя, злыя.

Д з і к. Ліса, выкладвай на стол відэльцы, патэльню, соль, перчык.

Л і с а. Ну дзе ты, Воўк? Лічым да трох. Адзін, два…
Выходзіць Воўк.
В о ў к. Хто мяне клікаў?
Л і с а. Доўга ты будзеш нас ашукваць? Аддавай нам цяля!
Д з і к. Гані цяля! Ці мы разнясём тут усё!

В о ў к. Не аддам цяля! Маё яно! Мой ён!

Дзік і Ліса кінуліся на Ваўка. Выходзіць Цяля, пераапранутае ў смокінг.

Ц я л я. Стойце! Значыць, гэта вы хацелі мяне з’есці?
Д з і к (збянтэжаны). Не, ніколі!

Л і с а. А гэта мы так… Пажартавалі!  Гэта гульні у нас такія! Праўда, Дзік ты мой родненькі?! Ну што маўчыш? Скажы што-небудзь?!
Д з і к. А што тут скажаш, калі такі волат вырас! А прыгожы які! Ды дужы! У мамачку пайшоў!
Ц я л я. Вы паглядзіце, паглядзіце, як сонейка прыгожа свеціць, якія кветкі прыгожыя вырасціў мой тата… 
В о ў к (працягнуў Цяляці лапы). Сыночак, што ты сказаў!?..

Ц я л я. Тата!

В о ў к. Усе чулі? Чулі? Тата, тата! Паўтары яшчэ раз!

Ц я л я. Та-та-а.

В о ў к. То-та ж! А то ўсё “мама, мама”.

Д з і к. Ну зразумейце вы нас! Мы ж галодныя!
З’яўляецца Каза з вядзерцам.
К а з а. Воўк – ты эгаіст, бессардэчны зусім. У цябе маленькае дзіця, вочкі як вішанькі, вейкі доўгія, яно ж есці хоча, а ты не ідзеш да мяне па малако.  Дарэчы, дзе ён? Я тут малачко прынесла свежанькае.
У с е (хорам). Вось ён!

К а з а. Гэта дзіця? Гэта ж асілак, волат! Сапраўдны бычок!

В о ў к. А нічога дзіўнага тут няма, Каза. Гэта ўсё тваё малако. Глядзі, як вырас!
К а з а. Бачу-бачу. (Паказвае на Лісу і Дзіка). А гэтыя злыдні што тут робяць?

В о ў к. Прыйшлі з’есці маё Цяля.

К а з а. Яго?! З’есці? Хіба магчыма з’есці такога вялізнага прыгажуна? (Усе смяюцца.)
Л і с а  і  Д з і к. Мы ж… Галодныя былі. Вось і падумалі…
К а з а. Вы – галодныя? Ну дык, калі ласка, вось малачко! Тут столькі вітамінаў “А, В, С, Д, Е”. Частуйцеся ўсе. Вось вам кубачкі. (Раздае кубкі). Малачка ўсім хопіць. На здароўе. Піце, піце. Я яшчэ прынясу. На здароўе. Частуйцеся, частуйцеся. (Частуе усіх малаком).
Д з і к. Я малако піць не буду.

У с е. Чаму?

Д з і к. Там пенка.

Усе смяюцца.
Л і с а. Пенку мне аддасі.

К а з а. Ну што, папілі?

У с е. Смачнае, вельмі смачнае!

Ц я л я. Нічога смачнейшага я не еў у жыцці!

Л і с а. . І я таксама. Каза, ты выратавала нас!

В о ў к. А я сёння ўвогуле самы шчаслівы! У мяне такі сын вырас! Клапатлівы! Дужы! Разумны! Я ведаю, ён таксама будзе шчаслівы! А калі дзеткам добра, то і дарослыя шчаслівыя. 
Д з і к. А можна… а можна я вас зараз сфатаграфую? Зраблю фота на памяць. Усім потым па здымку дам. Абяцаю.
В о ў к. Пачакайце і мяне! (Узяў букет кветак, стаў да ўсіх).
Д з і к. Увага! Зараз вылеціць птушачка!

В о ў к. Усё дзяцінства чакаў, але ніводнага разу не бачыў, каб з фотаапарата  птушачка вылецела… Ну, можа на гэты раз вылеціць? Дзік! Ну ты што там, заснуў?  
Д з і к. Хвіліначку! Усмешачку!  Увага!  (Сфатаграфаваў). Выдатна!
В о ў к.  Добры фатаздымак атрымаўся! Таму што ў кожнага з нас на твары была шчаслівая ўсмешка!..
Ф і н а л.
Ц я л я:

Знікае ўдалечы маленства–

Чароўных казак каралеўства.

Л і с а:

Але бясконца верыць сэрца:

Навекі казка застанецца.
Д з і к:

Яна дабру, любові вучыць.

Яна не можа надакучыць.

К а з а:

У ёй спагада ёсць і ласка,

Нам у жыцці патрэбна казка.

В о ў к:

Паміж рэальнасцю і снамі

Хай заснецца казка з намі!

Р а з а м:

Знікае дзяцінства, але нам здаецца,
Што казка заўсёды ў жыцці застаецца.
Заслона
10.11.11
Василий Юрьевич Ткачев

ул. Ефремова, 1-8, 246031

г.Гомель.


тел.80232-63-87-37,

МТс 7390115

Владимир Минович Мозго

ул.Могилёвская, д.6, корп.4, кв.185,

г. Минск, 220007

тел. раб. 284-80-12, дом.  224-57-88

В о ў к. Як хутка мінае дзяцінства!

Ц я л я. І маленства таксама.

Л і с а. Не менш хутка заканчваюцца і казкі.

К а з а. Але калі дзяцінства і маленства ўжо не вернуцца ніколі, то казкі да нас вяртаюцца заўсёды.

Д з і к. Нават калі і вы, дзеці, станеце дарослымі, казкі будуць заўсёды з вамі!

В о ў к. Яны будуць заўсёды маладымі…

Л і с а. Будуць жыць і радаваць маленькіх і дарослых…

К а з а . На ўсёй вялікай-вялікай зямлі.

Д з і к. Будуць добрымі, светлымі, жаданымі…

Л і с а. Казкі ніколі не старэюць.

Ц я л я. Жыві, казка, увесь час!

В о ў к. Далучаюся і я да гэтых слоў!

Песня пра дзяцінства. 
Канец.   
